
LOU VIÈI LIBRE 
 
 

Ai legi lou libre que, dins la grand plano, 
La camello blanco porto à Babilouno: 
Libre di mistèri, di terrour malino 
Que mandavon l’arpo sus lis arabesco… 

 
Sa religaduro facho, d'uno rusco 
Pourtavo d'image pinta pèr li masco: 
Aucèu de rapino, béulòli, cadosco, 
Que mandavon l’arpo sus lis arabesco… 

 
Lou pergamin rufe d'aquéu noble libre  
Me semblavo un toumple verinous, soulèbre  
E clafi de moustre, de dra, de coulobre  
Que fasien la bèbo 'mé si mourre alabre. 
 
Lis esfins d'Egito que lou soulèu usclo 
Aqui me moustravon soun esquino masclo, 
Aqui poudiéu vèire la ninfo cheresclo 
Que caucigo sèmpre l'areno dis isclo… 
 
Vesiéu li mirage, vesiéu lis esclùssi, 
Li pàlis estello dins lou negre espàci, 
E di raço umano vesiéu li trigòssi, 
Li jour de triounfle, li jour de desfèci… 
 
Tambèn countemplave li nivo prefoundo 
Emai li tempèsto que lou vènt coumando, 
Li varai di pople, li vièii legèndo 
Que la caravano nous adus dis Indo… 
 
E de pajo en pajo tóuti li misèri  
Dis ome e di siècle, li raive ilusòri,  
Tóuti lis envejo, tóuti li lussùri  
Ansin que de trèvo sourtien dóu susàri. 
 
O lou triste libre que dins la grand plano 
La camello blanco porto à Babilouno! 
Libre di mistèri, di terrour malino 
Que lou desert vaste coungreio à la luno… 

 
 



 


